
1. CYFLWYNIAD I REOLIADAU ADEILADU (DYLUNIO A RHEOLI) (CDM) 2007

Nod y canllaw byr hwn yw bod yn gymorth ymarferol i’r rheiny sy’n gweithio yn y maes cynllunio a rheoli prosiectau adeiladu o fewn Asiantaethau Gofal a Thrwsio.  Mae’r canllaw’n ymwneud â phrosiectau adeiladu o’r syniad dylunio cychwynnol hyd at y diwedd.
Mae gan Asiantaethau Gofal a Thrwsio ddyletswydd gofal i sicrhau fod risg yn cael ei rheoli’n effeithiol wrth wneud unrhyw waith yng nghartref cleient.  Gwneir hyn fel arfer drwy ddilyn y drefn ganlynol:
· Cael gwared ar risg wrth baratoi lluniadau a’r rhestr waith;

· Rheoli rhestr effeithiol o gontractwyr cymeradwy sy’n cael ei monitro’n rheolaidd (gweler y canllaw ymarfer da Cymeradwyo Contractwyr yn Effeithiol);
· Rheoli proses dendro a chontractio effeithiol (gweler y canllaw ymarfer da Contractau Effeithiol);

· Cynnal math o asesiad risg sy’n addas i faint y prosiect, sy’n profi fod y risg wedi cael ei hystyried a’i hasesu;

· Monitro digonol ar waith ar y safle yn unol â pholisïau a swyddogaethau’r asiantaethau Gofal a Thrwsio.

Amcanion rheoliadau CDM yw lleihau’r risg o niwed i’r rheiny sy’n gorfod codi, addasu, defnyddio a chynnal a chadw adeiladau.

Mae diwygiad 2007 yn dwyn ynghyd Reoliadau Adeiladu (Dylunio a Rheoli) 1994 a Rheoliadau Adeiladu (Iechyd, Diogelwch a Lles) 1996. 

Mae Rheoliadau 2007 i’w dilyn ym mhob prosiect adeiladu lle mae pobl yn gweithio. 
Rhannwyd y rheoliadau’n bum rhan: 

Mae Rhan 1 yn delio â chymhwyso’r Rheoliadau a’r diffiniadau. 

Mae Rhan 2 yn ymdrin â’r dyletswyddau cyffredinol sy’n berthnasol i bob prosiect adeiladu. 

Mae Rhan 3 yn cynnwys dyletswyddau ychwanegol sydd ddim ond yn berthnasol i brosiectau adeiladu y mae’n rhaid rhoi gwybod amdanynt (notifiable projects). Prosiectau yw’r rhain sy’n para mwy na 30 diwrnod neu sy’n golygu mwy na 500 diwrnod person o waith adeiladu.
Mae Rhan 4 yn cynnwys gofyniadau ymarferol sy’n berthnasol i bob safle adeiladu.
Mae Rhan 5 yn cynnwys y trefniadau trosiannol a dirymiadau.
2. PROSIECTAU GOFAL A THRWSIO
2.1 YDI’R RHEOLIADAU’N BERTHNASOL I BROSIECTAU GOFAL A THRWSIO?: 

Nid oes raid rhoi gwybod am y mwyafrif helaeth o brosiectau Gofal a Thrwsio o dan y Rheoliadau CDM.  Y rheswm am hyn yw na fydd y rhan fwyaf o’r prosiectau yn rhai sy’n para mwy na 30 diwrnod ac ni fyddant yn golygu dros 500 diwrnod person o waith adeiladu.  Fodd bynnag, mae gan y ‘dylunwyr’ (swyddogion technegol) ddyletswyddau o dan CDM ym mhob amgylchiad.
Mae Rhannau 1, 2, 4 a 5 y Rheoliadau yn berthnasol i brosiectau i gleient domestig, ond nid oes gan y ‘cleient’ domestig unrhyw ddyletswyddau.  Mae hyn oherwydd nad yw cleientiaid domestig yn dod o dan y diffiniad o ‘gleient’ yn Rheoliad 2 (1).

Gellid tybio, oherwydd bod y gwaith yn cael ei wneud i feddiannydd preswyl, bod hwnnw’n ‘gleient’ domestig o dan delerau’r Rheoliadau ac felly nad yw’r Rheoliadau’n berthnasol.
Fodd bynnag, mae Care & Repair eu hunain yn dod o dan y diffiniad o ‘gleient’ yn Rheoliad 2(1) hyd yn oed os nad yw’r prosiect yn un y mae’n rhaid rhoi gwybod amdano.

“2.-(1) Yn y Rheoliadau hyn, oni bo’r cyd-destun yn mynnu fel arall - mae “busnes” yn golygu crefft, busnes neu ymrwymiad arall (p’un ai am elw ai peidio); mae “cleient” yn golygu rhywun sydd wrth wneud neu hyrwyddo busnes - (a) yn ceisio neu’n derbyn gwasanaethau rhywun arall y gellir ei ddefnyddio i gyflawni prosiect ar ei ran; neu (b) yn ymgymryd â phrosiect ei hun;”
Yn fras, os mai gan y deiliad tŷ y mae’r arian ac mai ef/hi sy’n rheoli’r gwaith, yna mae ef/hi yn ‘gleient domestig’ o fewn ystyr y Rheoliadau.  Ond os mae eraill sy’n rheoli’r arian a’r gwaith, arnynt hwy y mae dyletswyddau ‘cleient’ o dan y Rheoliadau, er ei bod yn bosibl ei fod yn brosiect nad oes raid rhoi gwybod amdano.
I egluro’r pwynt, cyfeiria’r Gweithgor Iechyd a Diogelwch at enghraifft o osod boiler newydd mewn tŷ.  Ceisiodd y Byrddau Nwy a’u contractwyr gael eu heithrio o’r Rheoliadau ar y sail bod y gwaith mewn eiddo domestig i ddeiliaid tai.  Fodd bynnag, dyfarnodd y Gweithgor Iechyd a Diogelwch mai’r rheiny sy’n trefnu’r gwaith yw’r ‘cleientiaid’ yn ôl telerau’r Rheoliadau.
Mae gan asiantaeth Gofal a Thrwsio ddyletswydd gofal ac ymrwymiadau o dan CDM hyd yn oed os nad yw’r prosiect yn un y mae’n rhaid rhoi gwybod amdano.
2.2 PRYD MAE angen RHOI GWYBOD AM Brosiect?: 

Mae angen rhoi gwybod am brosiect i’r Gweithgor Iechyd a Diogelwch os bydd y cyfnod adeiladu yn hirach na 30 diwrnod neu 500 diwrnod person o waith adeiladu.  Diwrnodau gwaith gwirioneddol yw’r cyfanswm 30 diwrnod.  Byddai pum dyn yn gweithio am bymtheg diwrnod ar brosiect, er enghraifft, yn cyfateb â 75 diwrnod person.  Felly ni fydd angen rhoi gwybod am y rhan fwyaf o brosiectau Gofal a Thrwsio.
2.3 BETH SYDD RAID I GOFAL A THRWSIO EI WNEUD I GYDYMFFURFIO: 

Mae angen i Gofal a Thrwsio sicrhau:
Fod eich Dylunwyr (Swyddogion Technegol), contractwyr ac aelodau eraill o’r tîm a gyflogir yn gymwys, bod ganddynt adnoddau digonol, a’u bod wedi’u penodi’n ddigon buan i wneud y gwaith angenrheidiol.

Eich bod yn caniatáu digon o amser i bob cam o’r prosiect, o’r syniad dechreuol ymlaen.
Eich bod yn cydweithredu ag eraill sydd â rhan yn y prosiect i alluogi’r rhai sy’n gyfrifol am ddyletswyddau pobl eraill (ee dylunwyr, contractwyr) gydymffurfio â’u dyletswyddau o dan y Rheoliadau.

Eich bod yn cydlynu’ch gwaith eich hun gydag eraill sy’n ymwneud â’r prosiect er mwyn sicrhau diogelwch y rheiny sy’n gwneud y gwaith adeiladu, a phobl eraill a allai gael eu heffeithio ganddo.

Fod trefniadau rheoli priodol yn eu lle drwy gydol y prosiect i wneud yn siŵr y gall y gwaith adeiladu ddigwydd yn ddiogel, a heb risg i iechyd, cyn belled â bod hynny’n rhesymol ymarferol.  (Nid yw hyn yn golygu rheoli’r gwaith eich hun, gan ei bod yn annhebygol y byddai gan Gofal a Thrwsio yr arbenigedd a’r adnoddau angenrheidiol, a gallai achosi dryswch).
Fod eich contractwyr wedi gwneud trefniadau i ddarparu cyfleusterau lles addas o’r dechrau a thrwy gydol y cyfnod adeiladu.

Y bydd unrhyw fannau gwaith sefydlog (ee swyddfeydd, siopau, ffatrïoedd, ysgolion) sydd i’w hadeiladu yn cydymffurfio, o safbwynt eu dyluniad a’u defnyddiau, ag unrhyw ofynion Rheoliadau’r Gweithle (Iechyd, Diogelwch a Lles) 1992.
Fod gwybodaeth berthnasol a allai fod ei hangen ar y dylunwyr (Swyddogion Technegol), y contractwyr neu eraill i gynllunio a rheoli eu gwaith yn cael ei throsglwyddo iddyn nhw.
Mae Gofal a Thrwsio angen trefniadau priodol i sicrhau:
Eglurder ynghylch dyletswyddau, swyddogaethau a chyfrifoldebau aelodau’r tîm prosiect, fel bod pawb yn gwybod pwy sy’n gwneud beth;
Fod y rheiny a benodir gan Gofal a Thrwsio yn cael digon o amser ac adnoddau i gydymffurfio â’u dyletswyddau;

Fod cyfathrebu, cydlynu a chydweithredu da rhwng aelodau’r tîm prosiect (ee rhwng dylunwyr (Swyddogion Technegol) a chontractwyr);

Fod y Swyddog Technegol Gofal a Thrwsio neu’r dylunwyr a benodwyd yn gallu cadarnhau fod eu dyluniadau (ac unrhyw newidiadau i’r dyluniadau) wedi ystyried gofynion rheoliad 11 CDM 2007 (dyletswyddau’r Dylunydd), ac y bydd y gwahanol elfennau yn y dyluniad yn gweithio gyda’i gilydd mewn ffordd nad yw’n creu peryglon i iechyd a diogelwch y rheiny sy’n codi, yn defnyddio neu’n cynnal a chadw’r adeilad;
Fod contractwyr Gofal a Thrwsio’n cael gwybodaeth cyn-adeiladu gan y Swyddogion Technegol.

Fod contractwr Gofal a Thrwsio’n gallu cadarnhau y bydd y safonau iechyd a diogelwch ar y safle’n cael eu rheoli a’u monitro, ac y bydd cyfleusterau lles yn cael eu darparu drwy’r holl gyfnod adeiladu.

Ydi hyn yn golygu fod rhaid i Gofal a Thrwsio arolygu’n fanwl ac ymwneud â’r gwaith adeiladu ei hun?
Nac ydi.  Mae iechyd a diogelwch ar y safle yn fater i’r contractwr, a’r ddyletswydd i leihau risgiau drwy ddylunio yn ddyletswydd ar y dylunydd, sef Swyddog Technegol Gofal a Thrwsio gan amlaf.  Y cyfan y mae’n rhaid i Gofal a Thrwsio ei wneud yw sicrhau fod trefniadau rheoli’r prosiect a wnaed ar y dechrau, yn cael eu cynnal.  Gellir cyflawni hyn drwy ofyn am sicrwydd gan y Swyddog Technegol a’r contractwr.
I waith nad oes rhaid rhoi gwybod amdano, bydd ymholiadau syml ac asesiad sylfaenol o unrhyw risgiau yn ddigon i ofalu fod trefniadau yn eu lle er mwyn sicrhau:

a/
Fod yna amddiffyniad digonol i’r cleient y mae’r gwaith yn cael ei wneud yn eu cartref, y gweithwyr a/neu aelodau’r cyhoedd, os yn briodol i’r prosiect.

b/
Fod cyfleusterau lles digonol wedi’u darparu gan y contractwr.

c/
Fod yna gydweithredu a chyfathrebu da a pharhaus rhwng Gofal a Thrwsio, y cleient a’r contractwyr.   

d/
Fod trefniadau rheoli’r prosiect y cytunodd y contractwr i’w gwneud i reoli risgiau allweddol ar y safle wedi cael eu gweithredu. 

Nid oes rheidrwydd ar Gofal a Thrwsio i ymwneud â rhedeg y prosiect o ddydd i ddydd.  Fodd bynnag, mae gofyn i’r Swyddog Technegol wneud digon o ymweliadau â’r safle fel sy’n briodol i faint neu gymhlethdod y prosiect.  Fel ymarfer da, dylai hyn fod yn un ymweliad yr wythnos o leiaf, yn dilyn y cyfarfod safle cyn-contract.  Os yw Gofal a Thrwsio’n teimlo eu bod angen cyngor yna mae’n debyg y bydd ar gael gan y person cymwys a benodwyd o dan Reoliadau Rheoli Iechyd a Diogelwch yn y Gwaith 1999.
Os yw’r prosiect yn para’n hirach na 30 diwrnod neu’n golygu mwy na 500 diwrnod person o waith adeiladu, mae’n dod yn un y mae’n rhaid rhoi gwybod amdano.  Mewn amgylchiadau o’r fath, rhaid i Gofal a Thrwsio benodi cydlynydd CDM.  Prif swyddogaeth y cydlynydd yw cynghori Gofal a Thrwsio, a fyddai yn eu tro yn cadw mewn cysylltiad â’r cleient.  Bydd y cydlynydd CDM, arbenigwr allanol fel arfer, yn gallu cynghori ar benodi deiliaid dyletswydd cymwys, asesu pa mor ddigonol yw trefniadau rheoli prosiect aelodau eraill y tîm ac asesu pa mor ddigonol yw’r cynllun iechyd a diogelwch.  Mae hawl gan Gofal a Thrwsio i ddibynnu ar gyngor y cydlynydd wrth ddod i farn.
2.4 GOFAL A THRWSIO A GWYBODAETH CYN-ADEILADU: 

O dan y rheoliadau dylai Gofal a Thrwsio roi i’r rheiny sy’n ymgeisio am y gwaith (neu’r rheiny sy’n paratoi i wneud y gwaith) unrhyw wybodaeth berthnasol sydd ganddynt neu wybodaeth y gellir ei chael drwy ymholiadau synhwyrol, yn cynnwys arolygon ac archwiliadau eraill lle bo angen.  Mae hyn yn caniatáu i’r rheiny sy’n ymgeisio am y gwaith neu’n paratoi ar ei gyfer ystyried y peryglon wrth wneud eu ceisiadau neu eu cynlluniau, ac yn eu galluogi i glustnodi adnoddau i reoli’r risgiau a fydd yn codi o’r peryglon hyn.
Dylai lefel manylder yr wybodaeth fod yn gymesur â’r risgiau sy’n deillio o’r prosiect.  Mae llawer o’r wybodaeth yma wedi’i chynnwys yn y gofynion ar gyfer tendro a’r rhestrau cymeradwy.

2.5 GOFAL A THRWSIO A GWYBODAETH AM ASBESTOS YN YR ADEILAD: 

Dylai Gofal a Thrwsio ddarparu’r wybodaeth hon fel bod y rheiny sy’n cynllunio neu’n ymgeisio am y gwaith yn gallu neilltuo adnoddau i reoli asbestos.  Mae’n bosibl fod gwybodaeth am bresenoldeb asbestos, neu beidio, ar gael yn barod, ond os nad oes gwybodaeth, yna dylid gwneud trefniadau i gynnal arolwg Math 3 gan berson cymwys.  Mae hyn yn arbennig o bwysig os yw’r prosiect yn golygu dymchwel adeilad. 

Nid yw’n dderbyniol, er enghraifft, i ddweud wrth eraill ‘… y gall fod asbestos ar y safle’.  Erbyn hyn mae’r Rheoliadau’n mynnu fod angen arolwg sy’n dangos a oes asbestos yn bresennol, ac os felly, ym mhle a pha fath ydyw.  Fel arfer byddai’r arolwg yn digwydd yn ystod y cyfnod dylunio er mwyn sicrhau nad yw gweithlu’r contractwr yn wynebu risgiau nas rhagwelwyd, yn ystod y cyfnod adeiladu.  Mae’n sicrhau hefyd osgoi’r costau ychwanegol a’r tarfu ar y gwaith wrth ddod o hyd i asbestos yn ystod cyfnod y contract.
Pe bai’r Swyddogion Technegol yn dewis trosglwyddo’r gweithgaredd hwn i’r prif gontractwr fel rhan o’r gwaith a gontractiwyd, dylid datgan yn glir fod yn rhaid cynnal yr arolwg cyn dechrau unrhyw waith dymchwel ac adeiladu ar y safle, a dylid cadw golwg fanwl ar hyn.

3. Y SWYDDOG TECHNEGOL O DAN Y RHEOLIADAU:

3.1 FEL DYLUNYDD:

Fel dylunydd (designer) mae’n rhaid i chi fod mewn crefft, busnes neu ymrwymiad lle’r ydych yn paratoi dyluniadau.  O dan Reoliadau CDM mae’r term “dylunydd” yn cyfeirio at y gweithgarwch a wneir, yn hytrach na’r proffesiwn neu’r teitl swydd.  Byddwch yn ddylunydd os ydych yn paratoi lluniadau, manylebau a rhestrau meintiau.
O fewn asiantaethau Gofal a Thrwsio y dylunydd yw’r Swyddog Technegol.

3.2 DYLETSWYDDAU’R SWYDDOG TECHNEGOL O DAN Y RHEOLIADAU:

Prif ddyletswyddau’r dylunydd o dan y Rheoliadau yw: 

a.
Gwneud yn siŵr eich bod yn gymwys i wneud y gwaith. 

b.
Sicrhau fod Gofal a Thrwsio yn ymwybodol o’u dyletswyddau o dan y Rheoliadau cyn i chi ddechrau gwaith ar y prosiect. 

c.
Wrth baratoi’r dyluniad, osgoi risgiau i’r rheiny:

•
Sy’n byw yn yr eiddo. 

•
Sy’n gwneud y gwaith adeiladu. 



•
A allai gael eu heffeithio gan y gwaith adeiladu. 



•
Sy’n glanhau unrhyw ffenestr neu wal dryloyw neu led dryloyw. 



•
Sy’n cynnal a chadw gosodiadau a ffitiadau’r adeilad. 



•
Sy’n defnyddio’r adeilad fel gweithle.

d.
Wrth baratoi’r dyluniad dylech gael gwared â pheryglon a allai achosi risgiau; a lleihau’r risgiau o unrhyw beryglon sy’n dal i fod yno.
e.
Dylid gwneud y dyletswyddau hyn cyn belled â bod hynny’n rhesymol ymarferol, gan feddwl am ystyriaethau dylunio perthnasol eraill.
f.
Ystyried Rheoliadau’r Gweithle (Iechyd, Diogelwch a Lles) 1992. 

g.
Darparu gwybodaeth berthnasol gyda’r dyluniad am agweddau o ddyluniad yr adeilad neu ei saernïaeth neu ei gynnal a chadw, a fydd yn ddigon o gymorth i gleientiaid, dylunwyr eraill, a chontractwyr gydymffurfio â’u dyletswyddau o dan y Rheoliadau.
3.3 DYLETSWYDDAU SWYDDOGION TECHNEGOL OS OES RHAID RHOI GWYBOD AM Y PROSIECT:

Os yw’r prosiect yn un y mae’n rhaid rhoi gwybod amdano, ni ddylai dylunwyr ddechrau ar y gwaith (heblaw am y gwaith dylunio cychwynnol) nes bod cydlynydd CDM wedi’i benodi gan Gofal a Thrwsio.
Fel arfer mae hyn yn golygu penodi arbenigwr ar wahân a chaiff y cydlynydd CDM ei benodi gan Gofal a Thrwsio.  Mae’n rhaid i’r Swyddog Technegol roi unrhyw wybodaeth i’r cydlynydd am agweddau o’u dyluniad a fydd yn ei helpu i gyflawni ei ddyletswyddau CDM, yn cynnwys gwybodaeth a allai fod ei angen ar gyfer y ffeil iechyd a diogelwch.
3.4 ASESU RISGIAU DYLUNIO:
Cyn dylunio’r cynllun dylai’r Swyddog Technegol sicrhau fod pob risg wedi cael ei hystyried, ac os oes modd, wedi cael ei dileu.  Nid oes angen i hyn fod yn broses gymhleth llawn manylder, ond dylai fod yn addas i faint a chymhlethdod y prosiect.  O ran ymarfer da, dylid cofnodi unrhyw bryderon ar y ffeil achos.

Nod y swyddogion technegol yw cael gwared ar beryglon o’r dyluniad (cyn belled â bod hynny’n rhesymol ymarferol), a lleihau risgiau o unrhyw beryglon sydd ar ôl - gan roi blaenoriaeth i fesurau diogelu torfol cyn mesurau diogelu unigolion.
Mae ystyried peryglon a risgiau yn rhan annatod o’r broses ddylunio.
Gall adolygu dyluniad fod yn ddefnyddiol fel ffordd o wirio fod y prif nod o ddileu peryglon neu leihau peryglon yn cael ei gyflawni.  Gall y tîm dylunio ddewis datblygu eu gweithdrefnau eu hunain i sicrhau fod dylunwyr yn ymwybodol o’u cyfrifoldeb i gael gwared ar beryglon a lleihau risgiau.  Bydd natur y gweithdrefnau hyn yn dibynnu ar faint y tîm dylunio, a’r math o waith a wneir.
Dylai Swyddogion Technegol, fel dylunwyr, roi gwybod i eraill am risgiau sylweddol sydd ar ôl ac sy’n benodol i’r prosiect.  Dylai hyn ganolbwyntio ar y risgiau nad ydynt yn amlwg efallai i’r rheiny sy’n defnyddio’r dyluniad.  Un ffordd dda o gyfleu’r wybodaeth hon yw defnyddio nodiadau ar luniadau; os nad ydych yn siŵr pa wybodaeth ddylai gael ei throsglwyddo, siaradwch â’r cydlynydd (os oes rhaid rhoi gwybod am y prosiect) neu â’r contractwr am yr hyn sydd angen iddynt ei wybod.

Dylai dylunwyr osgoi peryglon os oes modd, ond bydd nifer o sefyllfaoedd lle na fydd modd osgoi pob perygl.  Os na ellir mo’u hosgoi, dylai’r Swyddog Technegol leihau’r risgiau sy’n gysylltiedig â’r perygl.  Dylai maint yr ymdrech a wneir i osgoi peryglon a lleihau risgiau fod yn gymesur â graddfa’r risg.  Nid oes angen i Swyddogion Technegol dreulio amser, gwario arian a mynd i drafferthion ar faterion risg isel.

Ceir dogfen asesiad sylfaenol yn Atodiad 1 a gellir defnyddio hon fel rhan o gofnodi asesiad risg.  Yn ychwanegol, gallai’r Gwiriad Cartrefi Iach Rhan 2, fod yn rhan o unrhyw asesiad cychwynnol.
4. I GRYNHOI:

Nid yw’r rhan fwyaf o brosiectau Gofal a Thrwsio yn brosiectau y mae’n rhaid rhoi gwybod amdanynt.

Prosiectau y mae’n rhaid rhoi gwybod amdanynt yw’r rheiny sy’n fwy na 30 diwrnod neu 500 diwrnod person.
Os yw’r prosiect yn un y mae’n rhaid rhoi gwybod amdano, mae gofyn i Gofal a Thrwsio benodi cydlynydd CDM.

Y ‘dylunydd’ mewn perthynas â’r Rheoliadau CDM yw Swyddog Technegol asiantaeth.

Y ‘cleient’ mewn perthynas â’r Rheoliadau CDM yw cynrychiolydd Gofal a Thrwsio (drwy gytundeb mewn rhai amgylchiadau gallai hwn fod yn Swyddog Technegol ar ran yr asiantaeth).

Mae ‘cyn belled â bod hyn yn rhesymol ymarferol’ yn derm i’w ystyried drwy’r amser.  Hanfod CDM yw cymryd rhagofalon synhwyrol o ystyried maint y prosiect.
5.      

	Y deunyddiau ar gyfer addasu’r gawod i’w cadw yn yr ystafell ymolchi a ddim yn y cyntedd.  Y cleient / ymwelwyr ddim i fynd i’r ystafell ymolchi pan fo’r adeiladwyr yn gweithio ynddi ac wrth wneud y cysylltiad draenio.  

	Trydaniad
	Y cleient, ymwelwyr a’r contractwr
	Isel
	Dim caniatáu plant o fewn yr eiddo; Contractwr NICEIC/ECA i wneud y gwaith; caniateir gweithredu gan berson ar ei ben/phen ei hun am fod y gylchred bresennol yn cael ei defnyddio.

	
	
	
	

	
	
	
	

	
	
	
	

	 Dyddiad:

	Arwyddwyd:                                                        Printiwch Eich Enw:

